
ڕۆژێكی زستانی كۆتايی ساڵی 1989، 
دوابەدوای چاپكردنی ڕۆمانە مەزنەكەی 
)جێمس جۆیس( "وێنەی هونەرمەند 
لە تافی لاوییدا"، ڕێم كەوتە )دەزگا‌ی 
ڕۆشنبیریی و بڵاوكردنەوەی كوردیی( 
لە شــاری )بەغدا(. سەردانێكی لای 
مامۆســتا )عەبدولرەزاق بیمار(م كرد 
و ئەو، ئەوســا لــەوێ‌، یان كارمەندی 
گۆڤاری )بەیان(، یان هی )ڕۆشنبیریی 
نــوێ( بــوو. دوای چاكوچۆنیــی و 
باسوخواسی ڕۆشــنبیریی پێیگوتم: 
"بــاش بوو هاتیــت و وابزانــم خاتوو 
)ئەحلام مەنســوور( دەمێكە هەواڵت 
دەپرسێت و دەڵێت: ئەگەر ڕێی كەوتە 
ئێــرە، حەزدەكەم بیبینم." منیش بە 
مامۆستا )عەبدولرەزاق بیمار(م گوت: 
"مامۆستا من وەك چیرۆكنووس خاتوو 
)ئەحلام مەنســوور( دەناســم، بەڵام 
وەك كەسێك، من ئەو ناناسم. دەبێ 
چ كارێكــی بە من بێت؟"  مامۆســتا 
)عەبدولرەزاق بیمار( لە وەڵامدا گوتی: 
"ئــێ خۆ ئەو لێرە دوور نییە. ئەوەتا 
وا لــە خوارەوەیــە و بــڕۆ پرســگە و 
داوای بینینی بكە و خۆی دێتە لات و 

دەتبینێت؟"

چۆن "ئەحلام 
مەنسوور"م 
ناسی؟

د. ئازاد حەمە شەریف

پاش ماڵاوایی لە مامۆستا )عەبدولرەزاق بیمار(، چوومە خوارەوە و چۆنی 
پێگوتم وامكرد و لە پرسگە ناوی خۆم دا و پێوەندییان بە خاتوو )ئەحلام 

مەنسوور( كرد و گوتیان: " لێرە بوەستە، هەر ئێستا دێت؟"
دوای چەند خوولەكێكی كەم، ژنێكی ڕێكوپێكی چاوڕەشی ڕووخۆشی باڵا 
مامناوەندی خرپن هات و ڕووی كردە كارمەندەكەی پرسگە و گوتی:"كوا 

میوانەكەم؟"
ئەوانیش گوتیان: "ئەوەتا، ئەمە خۆیەتی؟"

خاتوو )ئەحلام مەنســوور( گوتی: "كوا ئەو میوانەی ئێستا تەلەفۆنتان 
بۆ كردم؟"

منیش هەر لەوێ‌ وەستابووم و نە ئەو منی دەناسی و نەمیش ئەو.
كارمەندەكە گوتی: "میوانەكەی تۆ ئەوەتا... ئەوە )ئازاد حەمە شەریف(

ە و هاتووە بۆ بینینی تۆ؟"
خاتوو )ئەحلام مەنســوور( بە باوەڕنەكردنەوە ســەیرێكی كردم و دواتر 
سەیری كارمەندەكەی كردەوە و بە پێكەنینەوە پێیگوت: "توخوا گاڵتەم 
لەگەڵ مەكە! بەم پێش نیوەڕۆیە كوا من سەلیقەی گاڵتە و گەپم هەیە؟"
كارمەندەكە ویســتی بێتە وەڵام بەڵام من بەپێشــی كەوتم و گوتم: "تۆ 
خاتوو )ئەحلام مەنسوور( نیت؟ ئەوەی ویستبووت چاوت پێم بكەوێت؟"
خاتوو )ئەحلام مەنسوور( بە كەمێك سەرلێشێوانەوە گوتی: "تۆ )ئازاد 
حەمە شەریف(ی وەرگێڕی )جێمس جۆیس(یت؟! كورە بابە گاڵتە مەكە! 

تۆی وا تەمەن بچووك و بچكۆلانە قەت ئەو كەسە نیت؟"
هەر زوو زانیم كەســێك بە هەڵە وەســفی تەمەن و شــانوباڵی منی بۆ 
)ئەحلام( كردووە و  ئەویش وێنەیەكی جیاوازی منی لە مێشكدا دروست 
بــووە، بۆیــە نــە بە كارمەندەكەی پرســگە و نە بە منی بــاوەڕ دەكرد. 
ناهەقیشــی نەبوو، چونكە من ئەوسا تەمەنم لە سی ساڵ ڕەتی نەدابوو 
و هەمیشــەیش ڕووخساری من پازدە ساڵێك لە تەمەنی خۆی بچووكتر 
دیارە. دواتر ناسنامەی خۆمم پێی نیشاندا و هێشتا هەر دڕدۆنگ بوو بە 

چاوەكانی خۆی باوەڕی نەدەكرد.
ئەم هێن و منهێنە بەلای كەمەوە دە تا پازدە خوولەكی خایاند و پاشان 
بەنابەدڵــی گوتــی: "با تۆ ئەو بیــت. وەرە بابچینــە ژوورەوە و چایەك 

بخۆینەوە، ئینجا زیاتر قسان دەكەین!"
منــی بردە ژوورەكەی خــۆی لە )دەزگای ڕۆشــنبیریی و بڵاوكردنەوەی 

كوردیــی( و چەنــد كارمەندێكی دیكەی ژن لەوێ‌ بــوون و یەكێك لەوان 
خاتوو )سەرگوڵ تەیموور( بوو، هەركە منی بینی هاتە لام و بەخێرهاتنی 
كردم و ئەمە وای لە خاتوو )ئەحلام( كرد ئەمجارە باوەڕ بكات من )ئازاد(
م. )ئەحلام( لە خاتوو )سەرگوڵ تەیموور(ی پرسی: "چۆن كاك )ئازاد( 

دەناسیت؟ ئەی بۆچی من نەمناسیووە؟"
خاتوو )سەرگوڵ تەیموور(یش گوتی: "من چەند ساڵێك لەمەوبەر، وابزانم 
ســاڵی 1983 بوو، كاتێك كاك )ئازاد( ماســتەری لە )ئەدەبی شانۆیی 
ئەمریكی( وەرگرتبوو چاوپێكەوتنێكم بۆ هەفتەنامەی )هاوكاری( لەگەڵی 

سازدابوو و هەر لەوساوە دەیناسم؟"
خاتوو )ئەحلام( گوتی: "كەواتە ئێوە ناسیاو و من بیانی؟"

منیش هەڵمدایێ و گوتم: "هاوڕێ چ كۆن و چ نوێ هەردووكیان له‌لای من 
بەڕێز و خۆشەویســتن! كۆنەكە لەبەر كۆنی و نوێیەكەش لەبەر نوێیی!" 

لەگەڵ ئەم قسانە دامانە قاقای پێكەنین.
بەدەم باسی ئەدەب و ڕۆشنبیرییەوە بووین خاتوو )ئەحلام( باسی هێنایە 
سەر )جێمس جۆیس( و پێیگوتم: "كاتێك بینیم ڕۆمانەكەی )جۆیس( 
وەرگێڕدراوە بۆ سەر زمانی كوردیی، هەر وەختا بوو باڵ بگرم، چونكە من 
زۆر بەو ڕۆماننووسەوە دڵبەندم! بەڵام هەی بەدبەخت، تۆ پێم بڵێ چۆن 

وێرایت شان بدەیتەبەر ئەركێكی وا سەخت و دژوار؟"
لە وەڵامدا گوتم: "چاوپێكەوتنە یان قسەی ئاسایی؟!"

ئەویش گوتی: "وەڵا بەڕاستی ویستم تۆ ببینم تاكو چاوپێكەوتنت لەبارەی 
ئەو ڕۆمانە و كار و پڕۆژەكانی داهاتووت لەگەڵدا بكەم؟"

منیش گوتم: "هەر ئێستا و لێرە. من بەم دەمودەستە ناتوانم بكەم؟ با 
بۆ دەرفەتێكی دیكە بێت"

وەڵامیدامەوە و گوتی: "لە ئاسمان لەدوات دەگەڕام، تۆ لە زەوی بەدەستم 
كەوتیت! بەخوا تا چاوپێكەوتنەكە نەكەیت نایەڵم بڕۆیت!"

منیــش بۆ ئەوەی پێش چاوپێكەوتنەكە كەمێك كاتم بەدەســتەوە بێت 
بۆ بیركردنەوە، گوتم: "وا نزیكەی نیوەڕۆیە و دوای نانخواردن دێمەوە و 

ئەوسا چاوپێكەوتنەكە دەكەین."
دیاربوو ئەو پلانێكی دیكەی هەبوو، بۆیە گوتی: "نیوەڕۆ تۆ میوانی منیت 
و دەچین لە خواردنگه‌یەك پێكەوە نان دەخۆین و دواتر ئەگەر حەز بكەیت 
لە شوێنێك چاوپێكەوتنەكە ئەنجام دەدەین." زۆرم گوت نابێ و ناكرێت، 

بەڵام ئەو هەر لەسەر قسەكەی خۆی سوور بوو. بەڕاستی ژنێكی خاوەن 
كەسایەتییەكی بەهێز، بەڕێز و میهرەبان بوو و تا ئەوپەڕی ئازادییش ئازاد 
و چاونەترس بوو. هەر تووشی شۆك بووم كاتێك ئەو دەستپێشخەریەم 
لەو دیت، چونكە ئەوســا ژنان بەگشــتی بە ســەتان كــۆت و پێوەندی 
كۆمەڵایەتییەوە بەسترابوونەوە. بەڵام ئەوەی ئەو حیسابی بۆ نەدەكرد ئەو 
دابونەریتە كۆنە هەزارساڵییەی ڕۆژهەڵات بوو. بۆیە هەر لەوێوە هەستمكرد 

من لەبەرانبەر كەسێكی مەزن و توانایەكی ڕاستەقینەدام.
هەڵساین و لە )دەزگای ڕۆشنبیریی و بڵاوكردنەوەی كوردیی( دەرچووین و 
بە سواری پاس چووین بۆ )ئەعزەمیە( لەوێ‌ نانی نیوەڕۆمان پێكەوە خوارد 
و دواتریــش بــە پێ گەڕاینەوە بۆ )پەیمانگه‌ی بەریتانیی( لە )وەزیریە( 
و لــەوێ‌ ئــەو چاوپێكەوتنەی خوارەوەمان ئەنجامــدا و لە  هەفتەنامەی 

)هاوكاریی( ژمارە )1039( لە 1989/1/5 دا بڵاوكرایەوە:

جۆیس بە كوردیی
دیداری: ئەحلام مەنسوور

نیو ســاڵ لەمەوبەر وەرگێر و نووســەری لاو كاك )ئازاد حەمە شــریف( 
ڕۆمانــی )وێنەی هونەرمەند لە تافی لاوی دا(ی )جەیمس جۆیس(ی لە 
ئینگلیزییەوە كردبووە كوردیی و بە داخەوە تەنیا لە كاك )ئیســماعیل 

بەرزنجی( زیاتر كەس باسی ئەم هونەرەی نەكردووە.
ئەوەی ڕاســتی بێت ماندوو بوون و شــەونخوونی بە کارەكەوە دیار بوو، 
چونكــە )جۆیس(ی لێهاتوو وەرگێڕێكی لێهاتووی دەوێت بۆ ئەوەی لێی 
تێبگات. وابزانم خوێنەرانی كورد لە دوورەوە )جۆیس( دەناسن، بەڵام ئەو 
كەسانەی لە نزیكەوە دەیناسن بە پەنجەی دەست دەژمێردرێن، چونكە 
دروشمی )جۆیس( )بێ‌ دەنگیی، كارامەیی، گۆشەگیریی( بوو. بۆیە ئەو 
كەسەی، كە بەم كارە هەڵدەستێت دەبێت چەند مەرجێكی ئەوتۆی تێدا 
بێت، كە لە خەڵكی ڕەمەكییدا دەست ناكەوێت. ئێمە نامەنەوێت لە ڕێی ئەم 
پێشەكییە )جۆیس( بناسێنین، چونكە )جۆیس( مەزنترین ڕۆماننووسی 
سەتەی بیستەمە و خاوەنی چەندین تەكنیكی نوێیە بەتایبەتی ))تەوژمی 
هۆش و مەنەلۆگی ناوەوە و خۆدواندن و فلاش باك((. لەڕووی زمانیشەوە 

زمانی لاتینیی بەكارهێناوە و كەڵكێكی زۆری لە بەكارهێنانی میتۆلۆژیا، 
هێما، ڕۆژنامە و یاداشــتی خۆی لەگەڵ نوێترین ڕەوتی دەروونناســیی و 

شیكردنەوەی دەروون بینیوە. 
ڕۆماننووسی شۆڕشگێر زۆر بە زیرەكیی  و وردیی، ڕۆشنایی خستووەتە 
سەر باری كۆمەڵایەتیی، ئایینیی، ڕۆشەنبیریی و ڕامیاریی وڵاتەكەی خۆی. 
هەرچەنــدە لە وڵاتەكەی خۆی تۆرا و ســەری هەڵگــرت، بەڵام )دەبلن( 
و )دەبلنییــەكان( هەر هەوێنی بیری بــوون. )جۆیس( گەلێك جێگەی 
ئەورووپا گەڕاوە و لە )زیورخ و پاریس(دا ژیانی بەسەر بردووە و لە ساڵی 
1914 بەزنجیرە لە ئیگۆیست )وێنەی هونەرمەند(ی بڵاو كردووەتەوە، كە 
)ئەزرا پاوند( سەرپەرشتی دەكرد. بۆ ئەوەی ڕۆشنایی بخەینە سەر ئەم 
بەرهەمە و بۆ ئەوەی پشتگیری لەم جۆرە كارە بەرزانە بكەین، حەزمان 
كرد كاك ئازاد بدوێنین دەربارەی ئەم ئەزموونەی هەندێ‌ شتمان بۆ ڕوون 

بكاتەوە.
پرســیار: بزووتنەوەی وەرگێڕان لە كوردســتاندا زۆر كــزە، ئایا دەتوانن 
دەستنیشــانی هۆیەكانی ئەم كزییە بكەن، ئەو گیروگرفتانە چین و ئەو 

چارەسەریانەی وا لە وەرگێڕان دەكات بەرەو پێشەوە بڕوات... چین؟
وەڵام: هەروەك هەموومان ئەوە بە چاكی دەزانین، كە وەرگێڕان خۆی لە 
خۆیدا هونەرە و من بە داهێنانەوەی داهێنانی دادەنێم. هەر لەبەرەوەشە 
دەبێت وەرگێڕی )ئەدەبیی، یان هونەریی( خاوەنی سەلیقە و هەستێكی 
بەرزی هونەریی بێت. واتە نەك هەر تەنیا زمانزانین بەسە بۆ ئەوەی ببێت 
بە وەرگێڕێكی سەركەوتوو، بەڵكو دەبێت لە پاڵ ئەمانە، چەند مەرجێكی 
تری تێدا بێت، وەك ڕۆشنبیرییەكی فراوان، هەستێكی ناسكی هونەریی، 
لێزانیی و هەندێ‌ شتی تر. بەڵام لەبەرەوەی زۆرجار دەبینین، كە كەسێكی 
كــورد زمانێكی بێگانە بەچاكی دەزانێت، بەڵام ڕەنگە كوردییەكەی باش 
نەبێــت، یــان خاوەنی ســەلیقە و هەســتێكی هونەریی نەبێــت، یاخود 
ڕۆشنبیریی كەم بێت، كە ئەمیش وا لەو كەسە دەكات، نەوێرێت دەست 
بكاتــە هونــەری وەرگێڕان. خۆ ئەگەر وێراش ئەوە بەرهەمەكە ســەقەت 
دەكات. بۆیــە تــكا لەو برا زمانزانانەمــان دەكەم، كە گرینگی بە هەموو 
ئەو مەرجانەی بۆ وەرگێڕێكی سەركەوتوو پێویستە بدەن. تا بەم جۆرە 
بتوانیــن هونــەری وەرگێڕان بۆ كوردیی پێشــبخەین، زمان و ئەدەبیاتی 

كوردیی بە سامانی جیهانیی دەوڵەمەند بكەین.

پرسیار: زۆر كەسمان هەن، كە دەستی نووسینیان هەیە و زمانی بێگانە 
دەزانن و شارستانییەتی ئەو وڵاتەیان بە تەواوی هەرس كردووە، كەچی 
دیسان بە داخەوە لەم بوارە دەستیان زۆر كورتە و هیچ بەرهەم و شاكاری 

ئەوتۆیان بۆ نەگۆڕیوین. ئایا تەنبەڵییە، یان ناشارەزایییانە لەو زمانە؟
وەڵام: دەتوانــم دەربارەی ئەو كەســانە، كە نووســینیان هەیە و زمانی 
بێگانەیــش دەزانــن و شارســتانییەتی وڵاتی زمانــە فێربووەكەیان باش 
شارەزان، بڵێم؛ ئەو كەسانە لەبەر یەكێك لەم هۆیانەی خوارەوە بەرهەم 

وەرناگێڕن:
ا- یاخود ئەوكەسانە زۆر تەنبەڵن.

ب- یاخود بە چاوێكی نزم تەماشای هونەری وەرگێڕان دەكەن.
ج- یاخود ئەوانە بەڕاستی ئەو زمانە نازانن، كە لافی پێوە لێدەدەن.

د- یاخود ئەوان بەڕاســتی نووســەر نەبووینە و لەبەر ئەوەش لە ئەدەبی 
كوردییدا بواریان بۆ ڕەخســاوە لە كاتێكدا كە لە %90 ی میللەتی كورد 

نەخوێندەواربوون و لە )شاری كوێران(یشدا مرۆڤی یەك چاو شایە.
ه – هەندێكی دیكەش وا بیردەكەنەوە، كە كەڵەنووسەرانی جیهانی وەك 
)جۆيس، مۆپاســان، رامبۆ و بۆدلێر( و... نابێت بگۆڕدرێنە سەر زمانی 
كوردیی، چونكە ئەوان بە پرگال و ســانتیم مەســەلەی ئەدەب دەپێون. 

كەچی نازانن ئەدەبی گەورە پێوانە بەخۆیەوە ناگرێت.
پرسیار:  چۆن و بۆچی بەتایبەتی بیرتان لە )جێمس جۆیس( كردەوە؟ 
بەڕاستی گۆڕینی ئەم ڕۆمانە قازانج و سوودی هەیە بۆ ئەدەبی كوردیی 
لەبەر شــێواز، تەكنیكی تازەی و ناوەرۆكە بەپێزەكەی. بەڵام شــێوازی 
جۆیــس خۆیلەخۆیــدا زۆر قورســە و كــەم كــەس لێی تێدەگــەن. ئەو 

گیروگرفتانە چین، كە هاتنە ڕێتان؟ چۆن توانیتان چارەسەری بكەن؟
وەڵام: چیرۆكــی من و )جێمس جۆیس( زۆر دوورودرێژە. نزیكەی )دە( 
ســاڵ لەمەوبەر من زۆر بەو نووســەرە دڵبەند بــووم. ڕەنگە ئەوە لەبەر 
ئەوە بێت، كە كۆمەڵی ئێمە و كۆمەڵی ئێرلەندیی لە زۆر ڕووەوە لەیەك 
نزیكــن. یاخود ڕەنگە ژیانی ماڵــەوەی من و )جۆیس( زۆر پێك بچێت. 
خۆ بەگشــتیش ئەو كێشانەی )جۆیس( لە ڕۆمانی  )وێنەی هونەرمەند 
لــە تافــی لاوی دا( لێی دەكۆڵێتەوە، كێشــەی هەموو مرۆڤی ســەدەی 
بیستەمە بەگشتی و كێشەی هەموو هونەرمەندێكیشە بەتایبەتیی. واتە 
ئەو هونەرمەندە یان مرۆڤە دڵ و دەروون پاكە هونەرپەرستەی، كە ئازادیی 

خۆی و پیسنەبوونی هونەرەكەی لە سەرووی هەموو شتێكەوە دادەنێت. 
خۆ لەلایەنی تەكنیك و شێوازەوەش نووسەری كورد و خوێنەری كورد، 
پێویستە شارەزای ئەو تەكنیك و شێوازە نوێیانە بێت، چونكە بەڕاستی 
ئەوەی )جۆیس( بە داهێنانێكی گەورە دادەنرێت لە بواری ڕۆماننووسیندا.
لەكاتی وەرگێڕاندا گەلێ گیروگرفت هاتنە ڕێم، وەك گواستنەوەی وەسف 
بەشێوەیەكی ناڕاستەوخۆ لە كەسێكەوە بۆ كەسێكی تر، یان گواستنەوە 
و پێكبەستنەوەی ڕووداوێك بە یەكێكی ترەوە، یان بەكارهێنانی زمانێكی 
هونەریی یەگجار باڵا، یان نووسین بە دەستەواژەی قورس، یان بەكارهێنانی 

وێنەی هەستیی و )زهنی( و...
بەڵام لەبەرەوەی من بەچاكی شارەزای زمان، شێواز و تەكنیكی )جۆیس( 
بووم، )هەڵبەتە پاش ئەوەی )22(جار ئەو ڕۆمانەم خوێندەوە و شەش 
جار وەرمگێڕا و نزیكەی نیو ســاڵ لێكۆڵینەوەم لەســەری كرد( توانیم 

)جۆیس( كەمێك بۆ خۆم دەستەمۆ بكەم.
پرســیار:  هونــەری وەرگێڕان هونەرێكی ســەربەخۆیە، بــۆ نموونە، كە 
وەرگێڕێك شــتێك وەردەگێڕێــت دەبێ بەتەواویی بچێتە ناو كڵێشــە و 
دەروونی ئەو نووسەرەوە و ئاوهەوای نووسینی ئەو بابەتە و ئەو چەرخە، 
دابونەریت و بیركردنەوەی ئەو كۆمەڵە بە جوانیی شارەزا بێت. ئایا چۆن 

ئەو بەرهەمەت وەرگێڕا؟
وەڵام: لــە كاتــی وەرگێڕانی )وێنەی هونەرمەند لە تافی لاوییدا( پتر لە 
شەش مانگ هەر خەریكی خوێندنەوەی سەرچاوە بووم لەسەر ئێرلەندا و 
)جۆیس( و ئەوەی ڕاستی بێت ئەوەندەی من بە خوێندنەوەی سەرچاوەكان 

ماندوو بووم، نیو ئەوەندە بە وەرگێڕانەكەوە ماندوو نەبووم.
پرســیار:  )جۆیس( زۆر وشــە و ڕســتەی لاتینیی بەكاردەهێنا. چۆن 
توانیتان ئەو زمانە كۆن و دەوڵەمەندە، بگۆڕنە سەر كوردیی، بەتایبەتی 

لە پەراوێزەكاندا؟
وەڵام: ئــەو دەقە ئینگلیزییەی، كە من لێم وەرگێڕا باشــترین دەق بوو، 
كــە لەلایــەن دەزگه‌ی )هاینمان(ـــەوە لە چــاپ درابــوو. دەقێكی زۆر 
دەوڵەمەندكراو بوو بە پەراوێز و تێبینیی. لەوێدا مانای هەموو ئەو ڕستە و 
دەستەواژە لاتینییانە بە ئینگلیزیی لێكدرابووه‌وە. بەڕاستی هەر ئەوە بوو 

زۆر یارمەتی دام و ڕێگه‌ی ناخۆشی بۆ ئاسان كردم.
پرسیار:  ئایا بیرتان لەوە كردووه‌تەوە بەرهەمەكانی تری )جۆیس( وەك 



یه‌
زی
ه‌ر
ی و

ه‌ر
ون
 ه
ی و

ه‌ب
ه‌د
ی ئ
ێك
ڤار
گۆ
 ،
ێن
ەل
ك

20
18
ی 
تان
زس
         


رە
ما
ژ

12

4

وتار

)مۆســیقای ژوور(، )دەبلنییەكان( و )یولیسیس(، )فینیگانز وێیك( و 
)تاراوەكان( بكەنە كوردیی؟

وەڵام: نەخێــر، تەنیا بیرم لەوە كردووه‌تــەوە، ئەگەر دواڕۆژ پێم بكرێت 
شاكاری )یولیسیس( بكەمە كوردیی.

***

شــایەنی باســە كاك ئازاد شــانۆیی )مردنی دێوەرەیەك( و )ئیمپراتۆر 
جۆنز( و چەندین وتار و وەرگێڕانی جۆربەجۆری بڵاوكردووه‌تەوە. 

بەرهەمی تازەیشــی )وڵگەی ســزا( ی )فرانز كافكا(یە و دیوانەشیعری 
)گۆرانی كۆشی مەرگ( و ڕۆمانی )یەك سەدەی تاریك( چاوەڕێی ئەوەن 
چاوی خوێنەری كوردیان پێ ڕۆشن ببێتەوە و هەروەهایش )فەرهەنگی 
ئــازاد( و )فەرهەنگی ڕووەكیی( و كتێبی )بوونەوەرە هۆشــمەندەكانی 

بۆشایی ئاسمان(، كە دەربارەی زانستیی گەردوونە ....


